
Tuan Wong Sze Phin @ Jimmy [ Kota Kinabalu ] minta MENTERI 

DALAM NEGERI menyatakan adakah pihak kementerian sedar 

terhadap tindakan kakitangan JPN yang memasukkan status "Islam" 

dalam dokumen penduduk Orang Asal yang mempunyai nama 

seperti orang Islam sedangkan mereka penganut Kristian dan adakah 

Kerajaan bercadang menanggung kos perjalanan mereka ke 

Mahkamah Syariah untuk selesaikan urusan status mereka.



JAWAPAN:

Tuan Yang di-Pertua,

Adalah dimaklumkan bahawa bagi setiap permohonan 

pendaftaran kelahiran serta permohonan kad pengenalan kali 

pertama, pemohon dikehendaki untuk hadir dan mengisi sendiri 

borang permohonan di Jabatan Pendaftaran Negara. Borang 

tersebut yang merupakan rekod simpanan kekal akan dijadikan 

sebagai rujukan khususnya jika berlakunya pertikaian terhadap 

kandungannya. Dalam hal ini, ia jelas menunjukkan bahawa 

sebelum Jabatan Pendaftaran Negara mengeluarkan Sijil 

Kelahiran dan Kad Pengenalan, maka pemohon 

dipertanggungjawabkan untuk memastikan dan mengisytiharkan 

bahawa setiap maklumat yang diberikannya adalah tepat dan 

benar. Selain itu, salinan untuk disemak bagi sijil kelahiran akan 

dikeluarkan terlebih dahulu untuk disahkan oleh pemohon 

sebelum sijil kelahiran sebenar dicetak.

Oleh itu, dakwaan Ahli Yang Berhormat yang menyebut bahawa 

terdapat kakitangan Jabatan Pendaftaran Negara yang dengan 

sengaja memasukkan status ‘Islam” dalam dokumen penduduk 

Orang Asal yang mempunyai nama seperti orang Islam 

sedangkan mereka merupakan penganut Kristian, adalah TIDAK 

BENAR. Hal ini kerana pemohon telah terlebih dahulu 

mengesahkan maklumat dan kandungan borang permohonan

2



sebelum dokumen tersebut dikeluarkan oleh Jabatan 

Pendaftaran Negara.

Walau bagaimanapun, bagi dokumen sijil kelahiran yang 

melibatkan kesilapan perkeranian, maka Jabatan Pendaftaran 

Negara boleh membuat pindaan seperti mana yang 

diperuntukkan oleh undang-undang di bawah Seksyen 27(2) 

Akta Kelahiran Dan Kematian 1957 (Akta 299), Seksyen 30(2) 

Ordinan Kelahiran Dan Kematian (Sabah CAP 123) serta 

Seksyen 25(3) Ordinan Kelahiran Dan Kematian (Sarawak CAP 

10). Manakala bagi pindaan pada kad pengenalan atas sebab 

kesilapan perkeranian, Jabatan Pendaftaran Negara boleh 

membuat pindaan selaras dengan peruntukan undang-undang di 

bawah Peraturan 14, Peraturan-Peraturan Pendaftaran Negara 

1990 bagi kad pengenalan.

Oleh itu, sekiranya maklumat agama pada dokumen pengenalan 

diri berbeza dengan anutan agama sebenar pemohon 

disebabkan pengisytiharan oleh pemohon sendiri, maka kos 

untuk memohon pertukaran butiran agama pada dokumen 

pengenalan diri wajarlah ditanggung oleh pemohon jua.

